
ચતુર્વેદોપનિષત્

ૐઅથાતો મહોપનિષદમેવ તદાહુઃ  । એકો હ વૈ નારાયણઆસીત્ ।
ન બ્રહ્મા ન ઈશાનો નાપો નાગ્નિઃ ન વાયુઃ નેમે દ્યાવાપૃથિવી ન
નક્ષત્રાણિ ન સૂર્યઃ । સ એકાકી નર એવ । તસ્ય ધ્યાનાન્તસ્સ્થસ્ય
લલાટાત્ સ્વેદોઽપતત્ । તા ઇમા આપઃ । તા એતે નો હિરણ્યમયમન્નમ્ ।
તત્ર બ્રહ્મા ચતુર્મુખોઽજાયત ।
સ ધ્યાતપૂર્વામુખો ભૂત્વા ભૂરિતિ વ્યાહૃતિઃ ગાયત્રં છન્દ ઋગ્વેદઃ ।
પશ્ચિમામુખો ભૂત્વા ભૂરિતિ વ્યાહૃતિસ્ત્રૈષ્ટુભં છન્દઃ યજુર્વેદઃ ।
ઉત્તરામુખો ભૂત્વા ભુવરિતિ વ્યાહૃતિર્જાગતં છન્દઃ સામવેદઃ ।
દક્ષિણામુખો ભૂત્વા જનદિતિ વ્યાહૃતિરાનુષ્ટુભં છન્દોઽથર્વવેદઃ॥
સહસ્રશીર્ષં દેવં સહસ્રાક્ષં વિશ્વસમ્ભવમ્ ।
વિશ્વતઃ પરમં નિત્યં વિશ્વં નારાયણં હરિમ્॥
વિશ્વમેવેદં પુરુષં તં વિશ્વમુપજીવતિ ।
ઋષિં  વિશ્વેશ્વરં દેવં સમુદ્રે તં વિશ્વરૂપિણમ્॥
પદ્મકોશપ્રતીકાશં લમ્બત્યાકોશસન્નિભમ્ ।
હૃદયે ચાપ્યધોમુખં સતસ્યત્યૈશીત્કરાભિશ્ચ॥
તસ્ય મધ્યે મહાનગ્નિર્વિશ્વાર્ચિર્વિશ્વતોમુખઃ       ।
તસ્ય મધ્યે વહ્નિશિખા અણીયોર્ધ્વા વ્યવસ્થિતા॥
તસ્યાઃ શિખાયા મધ્યે પરમાત્મા વ્યવસ્થિતઃ ।
સ બ્રહ્મા સ ઈશાનઃ સોઽક્ષરઃ પરમઃ સ્વરાટ્ ॥
ય ઇમાં મહોપનિષદં બ્રાહ્મણોઽધીતે અશ્રોત્રિયઃ શ્રોત્રિયો ભવતિ ।
અનુપનીતઃ ઉપનીતો ભવતિ । સોઽગ્નિપૂતો ભવતિ । સ વાયુપૂતો ભવતિ ।
સ સૂર્યપૂતો ભવતિ । સ સોમપૂતો ભવતિ । સ સત્યપૂતો ભવતિ ।
સ સર્વૈર્દેવૈર્જ્ઞાતો ભવતિ । સ સર્વેષુ તીર્થેષુ સ્નાતો ભવતિ ।
તેન સર્વૈઃ ક્રતુભિરિષ્ટં ભવતિ । ગાયત્ર્યાઃ ષષ્ટિસહસ્રાણિ જપ્તાનિ
ભવન્તિ । ઇતિહાસપુરાણાનાં સહસ્રાણિ જપ્તાનિ ભવન્તિ । પ્રણવાનામયુતં

જપ્તં ભવતિ ।આચક્ષુષઃ પઙ્ક્તિં   પુનાતિ ।આસપ્તમાત્ પુરુષં પુનાતિ ।
જાપ્યેન અમૃતત્ત્વં ચ ગચ્છતિ અમૃતત્વં ચ ગચ્છતિ ઇત્યાહ
ભગવાન્ હિરણ્યગર્ભઃ॥
દેવા હ વૈ સ્વર્ગં લોકમાયંસ્તે દેવા રુદ્રમપૃચ્છંસ્તે  દેવા
ઊર્ધ્વબાહવો રુદ્રં સ્તુવન્તિ । ભૂસ્ત્વાદિર્મધ્યં ભુવસ્તે સ્વસ્તે શીર્ષં
વિશ્વરૂપોઽસિ બ્રહ્મૈકસ્ત્વં દ્વિધા ત્રિધા શાન્તિસ્ત્વં હુતમહુતં
દત્તમદત્તં સર્વમસર્વં વિશ્વમવિશ્વં કૃતમકૃતં પરમપરં
પરાયણં ચ ત્વમ્ । અપામ સોમમમૃતા અભૂમાગન્મજ્યોતિરવિદામ દેવા
નમસ્યામ ધૂર્તેરમૃતં મૃતં મર્ત્યં ચ સોમસૂર્યપૂર્વજગદધીતં
વા યદક્ષરં પ્રાજાપત્યં સૌમ્યં સૂક્ષ્મં ગ્રાહં ગ્રાહેણ ભાવં ભાવેન
સૌમ્યં સૌમ્યેન સૂક્ષ્મં સૂક્ષ્મેણ ગ્રસતિ તસ્મૈ મહાગ્રાસાય નમઃ॥
ઇતિ ચતુર્વેદોપનિષત્ સમ્પૂર્ણા ।

